“Kelajak soati” darsining 1-4-sinflar uchun mashg‘ulot ssenariysi
26-mavzu: “Mehnatning tagi – rohat”
Annotatsiya
Ushbu dars “Mehnatning tagi – rohat” mavzusiga bag‘ishlanib, umumta’lim maktablarining 1-4-sinf o‘quvchilarida mehnatsevarlik, mas’uliyat va sabr-toqat kabi ijobiy fazilatlarni shakllantirishni maqsad qiladi. Dars jarayonida bolalarga mehnatning hayotdagi o‘rni sodda, tushunarli va yosh xususiyatlariga mos misollar orqali ochib beriladi.
Mashg‘ulot davomida ertak qahramonlari, hayotiy vaziyatlar, videolavhalar, interaktiv o‘yinlar va kichik amaliy topshiriqlar orqali o‘quvchilarda mehnat va natija o‘rtasidagi bog‘liqlik haqida dastlabki tushunchalar shakllantiriladi.
Dars bolalarda quyidagi muhim g‘oyani mustahkamlashga xizmat qiladi: har qanday yutuq ortida harakat, sabr va mehnat turadi. Mehnat qilgan bola o‘z natijasidan rohat topadi, dangasalik esa afsus va qiyinchilikka olib keladi.
Aniq maqsadlar
1. O‘quvchilarda “mehnat” tushunchasini sodda va aniq misollar orqali shakllantirish, mehnatning kundalik hayotdagi ko‘rinishlarini anglatish (o‘qish, yozish, uy yumushlari, tartib-intizom).
2. Mehnat va dangasalikni farqlash ko‘nikmasini hosil qilish, dangasalikning salbiy oqibatlarini bolalar tushunchasiga mos tarzda ochib berish.
3. Mehnatning natija berishini hayotiy vaziyatlar, ertaklar va amaliy mashqlar orqali ko‘rsatish.
4. O‘quvchilarda “Men mehnat qilsam, natijaga erishaman” degan ichki ishonchni shakllantirish.
Asosiy g‘oyalar
Mehnat – bu harakat, urinib ko‘rish, sabr qilish va ishni oxirigacha yetkazishdir.
Mehnatsevar bola sabrli, intizomli va mas’uliyatli bo‘ladi.
Dangasalik esa bilimdan, muvaffaqiyatdan va quvonchdan uzoqlashtiradi.
Kichik yoshdan boshlangan mehnatsevarlik odati kelajakdagi katta yutuqlarning poydevoridir.
“Bugun harakat qilsam, ertaga rohat topaman.”
Darsdan keyin kutiladigan natijalar
1. Aqliy va tushunchaviy:
· O‘quvchilar mehnat nima ekanligini sodda tilda tushuntira oladi.
· Mehnat va dangasalikni farqlay oladi.
· “Mehnatning tagi – rohat” maqolining mazmunini misol bilan izohlab bera oladi.
· Mehnat natija berishini hayotiy vaziyat bilan bog‘lay oladi.
2. Hissiy va qadriy:
· Mehnat qilishga nisbatan ijobiy munosabat shakllanadi.
· Bajarilgan ish natijasidan quvonish hissi paydo bo‘ladi.
· Ota-onaga yordam berish va topshiriqlarni bajarishga ichki ehtiyoj kuchayadi.
· “Men mehnatkash bo‘lishni xohlayman” degan shaxsiy qarash shakllanadi.
3. Amaliy ko‘nikmalar:
· Uy vazifasini o‘z vaqtida bajarish odati mustahkamlanadi.
· Sinfda tartib saqlash va vazifalarni oxirigacha yetkazish ko‘nikmasi rivojlanadi.
· Kichik maqsad qo‘yish va unga erishish uchun harakat qilish malakasi paydo bo‘ladi.
· O‘z xatti-harakatini baholash va xulosa chiqarish odati shakllanadi.
4. Ijtimoiy-pedagogik:
· Sinfda o‘zaro yordam va hamkorlik muhiti mustahkamlanadi.
· Mehnatsevarlik qadriyat sifatida jamoada qo‘llab-quvvatlanadi.
· Bolalar bir-birining mehnatini hurmat qilishni o‘rganadi.
· “Mehnat qilgan yutadi” tamoyili sinf ichki qoidalariga aylanadi.
Metapredmet yondashuv
Ushbu dars turli fanlar bilan bog‘lanadi va umumiy hayotiy ko‘nikmalarni rivojlantiradi.
O‘qish va ona tili: “Mehnatning tagi – rohat” maqolining mazmunini tushuntirish, ertak qahramonlarini tahlil qilish, mehnatkash va dangasa qahramonlarni taqqoslash.
Matematika: Masalan: “Agar har kuni 10 daqiqa kitob o‘qisang, bir haftada nechta daqiqa o‘qigan bo‘lasan?” – muntazam mehnat natijasini hisoblash orqali anglash.
Atrof-muhit va tabiatshunoslik: Urug‘ni ekib, sug‘orib, parvarish qilinsa, gul ochishi misolida mehnat va natija bog‘liqligini tushuntirish.
Tarbiya: Shaxsiy “Mehnatkash bola qoidalari”ni ishlab chiqish (kamida 5 ta oddiy qoida: ishni oxirigacha bajarish, vaqtni qadrlash, kattalarga yordam berish, sabrli bo‘lish, har kuni kichik mehnat qilish).
Dars hamkori:
Qori Niyoziy nomidagi Tarbiya pedagogikasi milliy instituti.
Dars davomiyligi:
45 daqiqa.
Tavsiya etilgan mashg‘ulot shakli:
Bilim beruvchi suhbat, interaktiv o‘yinlar, vizual materiallar, videolavhalar va kichik amaliy topshiriqlar asosida tashkil etiladi.
Materiallar to‘plami:
· Ssenariy;
· Uslubiy tavsiyalar;
· Videomateriallar;
· Interaktiv o‘yin kartochkalari;
· “Orzu daraxti” uchun ko‘rgazmali material;
· Rag‘bat stikerlari.
 
I. KIRISH QISMI (10 daqiqa)
(O‘qituvchi sinfga qo‘lida chiroyli sovg‘a qutisi yoki medal bilan kiradi.)
O‘qituvchi: Assalomu alaykum, bolajonlar. Yaxshi dam olib keldinglarmi? Kecha oyijoningiz, buvilaringiz, opa va singillaringizning bayramini qanday o‘tkazdinglar?
Bolalarning javobi tinglanadi.
O‘qituvchi: Barakalla. Onajonlarimiz va buvijonlarimiz biz uchun juda ko‘p mehnat qilishadi. Ularga vaqti-vaqti bilan qarasib turishimiz kerak. Bugun biz sizlar bilan shu haqida gaplashamiz.
Bolajonlar, tasavvur qiling, men hozir sizlardan biringizga mana bu sovg‘ani bermoqchiman. Ammo bitta savol: agar men bu sovg‘ani hech qanday harakatsiz, hech qanday mehnatsiz bersam – bu sizga rohat beradimi?
O‘quvchilar javob beradi.
O‘qituvchi:  Endi tasavvur qiling: siz yugurdingiz, mashq qildingiz, sabr qildingiz va oxiri mana shunday medalni yutdingiz. Qaysi biri yoqimliroq?
Bolalarning javobi tinglanadi.
O‘qituvchi:  Demak, bugun biz juda muhim savolga javob beramiz: nega mehnatdan keyingi rohat shirin bo‘ladi?
Doskagа yoziladi:
MEHNAT → ? → ROHAT
O‘qituvchi: Tasavvur qiling, sizda sehrli tugma bor. Uni bossangiz, uy vazifasi bajarilib qoladi, o‘yinchoqlar o‘zi yig‘ishtirilib qoladi, o‘z-o‘zidan baholaringiz “5” bo‘ladi. Siz shu tugmani bosarmidingiz?
(O‘quvchilar “Ha!” yoki “Yo‘q!” deb javob berishadi.)
O‘qituvchi:  Agar hamma narsa o‘z-o‘zidan bo‘lib qolsa, biz yangi narsalarni qanday o‘rganamiz? Kuchli bo‘lamizmi yoki dangasami?
Bolalar javob beradi.
O‘qituvchi: Mehnat qilmasak, biz o‘smaymiz. Mehnat – bu bizni kuchli qiladigan mashqdir.
Keling, endi ertakdagi qahramonlar ichida kim mehnatkash bo‘lganini ko‘ramiz.
Vizual kontent
Mehnatsevar qahramonlar
https://t.me/kelajaksoati_rasmiy/443
O‘qituvchi: Qani bolajonlar, siz yana qaysi mehnatkash qahramonlarni bilasiz?
Bolalar javob beradi.
O‘qituvchi: Barakalla, bolajonlar. Mehnat qilgan har doim yutadi: bilim va tajriba orttiradi, boshqalardan kuchliroq va bilimliroq bo‘ladi. Natijada uning hayoti yaxshi, farovon o‘tadi.
Hozir men sizlarga savollar beraman, sizlar qo‘l ko‘tarib bittadan javob berasizlar.
O‘qituvchi vaziyat aytadi, bolalar qo‘l ko‘tarib javob beradi:
1. Darsdan keyin kitobini yig‘ishtirgan bola qanday bola? (mehnatkashmi yoki dangasa)?
2. Kun bo‘yi yotgan bola qanday bola? (mehnatkashmi yoki dangasa)?
3. Onasiga yordam bergan bola qanday bola? (mehnatkashmi yoki dangasa)?
Har to‘g‘ri javobdan keyin sinf birgalikda aytadi:
“Mehnatning tagi – rohat!”
O‘qituvchi: Demak, ertaklarda ham, hayotda ham bir sir bor: kim mehnat qilsa, oxiri shirin natijaga erishadi. Endi savol: biz kundalik hayotimizda qanday mehnat qilamiz? Qilayotgan ishlarimizning qaysi biri mehnat-u, qaysi biri dangasalik – bilamizmi? Bugun shu haqida gaplashamiz.
 
II. ASOSIY QISM (25 daqiqa)
O‘qituvchi: Bolajonlar, mehnat nima o‘zi?
Mehnat – bu harakat qilish, urinib ko‘rish, sabr qilish degani.
Uyda qanday mehnat qilamiz?
O‘quvchilar: Idish yuvishga yordam beramiz, xonani yig‘ishtiramiz, suv quyamiz...
O‘qituvchi:  Maktabda-chi?
O‘quvchilar: Dars qilamiz, yozamiz, o‘qiymiz, mashq qilamiz, sinfni tozalaymiz…
O‘qituvchi: Demak, mehnat faqat og‘ir ish emas. Mehnat – bu har kuni oz-ozdan harakat qilish.
Doskaga yoziladi:
Harakat + Sabr = Natija
O‘qituvchi: Aziz bolajonlar, ko‘rib turibsiz, mehnat degani faqat katta va og‘ir ishlarni bajarish emas. Har kuni qilayotgan kichik-kichik harakatlaringiz – darsni vaqtida bajarish, yozishni mashq qilish, onaga yordam berish, xonangizni tartibga keltirish – bularning barchasi mehnatdir. Agar harakatga sabrni qo‘shsangiz, albatta, natija bo‘ladi. Bugun qilgan kichik mehnatingiz ertaga katta yutuqqa aylanadi. Shuning uchun har bir ishni mas’uliyat bilan bajarishni o‘rganing – ana shunda mehnatingizning rohatini o‘zingiz his qilasiz.
Endi sizlarga bir muvaffaqiyatga erishish tarixi haqida video ko‘rsataman. Video qahramoni nufuzli xalqaro olimpiadada yutishni orzu qilgan. Orzusiga erishish uchun qanday mehnat qildi? Hozir o‘zi aytib beradi. Ekranga qaraymiz.
Vizual kontent
“Barcha yutuqlarimga mehnat ortidan erishdim” – Daler Rahimov
O‘qituvchi: Ayting-chi, bolajonlar, qahramonimiz muvaffaqiyatga birdan erishdimi? U nimani tanladi – oson yo‘lnimi yoki mehnatnimi? Mehnat qilmaganida olimpiadada yutarmidi?
Bolalarning javoblari tinglanadi
O‘qituvchi: Unutmanglar: katta natija – katta mehnatning ortidan keladi. Hech qachon osmondan o‘zi tushmaydi.
Interaktiv o‘yin: “Natijani top”
Kartochkalar chiqariladi.
Mehnat → ? (muvaffaqiyat rasmi)
[image: https://milliytarbiya.uzedu.uz/uploads/Kelajak%20soati%20(yangi%20son)%2020%2B/mtt/28/2.png]
Sug‘orish → ? (gullagan gul rasmi)
[image: https://milliytarbiya.uzedu.uz/uploads/Kelajak%20soati%20(yangi%20son)%2020%2B/mtt/28/1.png]
O‘qish → ? (a’lo baho yoki diplom rasmi)
[image: https://milliytarbiya.uzedu.uz/uploads/Kelajak%20soati%20(yangi%20son)%2020%2B/mtt/28/3.png]
Bolalar rasmlar orqali javobni topadi.
O‘qituvchi: Har bir mehnatning mevasi bor.
Endi esa sizlarga mehnat qilgan va mehnat qilmagan bolaning kelajagi qanday bo‘lishi haqida video qo‘yib beraman. Ekranga qaraymiz.
Vizual kontent
Sizda ikki yoʻl bor: tanlov oʻzingizda!
O‘qituvchi: Ko‘rdingizmi, bolajonlar? Mehnat qilmagan bola vaqtini bekor o‘tkazadi, qiyinchiliklarga duch keladi.
Hozir sizlar bilan bir kichik tajriba o‘tkazamiz.
Mini-tajriba: “Orzu daraxti” – 5 daqiqa
Doskaga katta daraxt rasmi ilib qo‘yiladi. Har bir bola barg shaklidagi qog‘ozga yozadi: “Men mehnat qilib ______ ga erishmoqchiman.”
Masalan:
– Yaxshi o‘qishga;
– Sportda g‘alaba qozonishga;
– Ingliz tilini o‘rganishga.
Barglar daraxtga yopishtiriladi.
O‘qituvchi: Bu daraxtning mevalari sizning mehnatingiz bilan pishadi.
Endi mana bu savollarga javob bering-chi?
– Mehnat qilgan odam qanday bo‘ladi?
O‘quvchilar: Kuchli, sabrli, muvaffaqiyatli.
O‘qituvchi:  Dangasalik nima olib keladi?
O‘quvchilar: Afsus, qiyinchilik.
O‘qituvchi: Aziz bolajonlar, mana daraxtimizga qarang – har bir bargda sizning orzuingiz yozilgan. Ammo orzu o‘zi-o‘zidan amalga oshmaydi. Daraxt qanday suv va parvarish bilan o‘sib, meva bersa, sizning orzularingiz ham mehnat bilan pishadi. Agar har kuni ozgina harakat qilsangiz, sabrli bo‘lsangiz va boshlagan ishingizni oxirigacha yetkazsangiz, bu barglardagi yozuvlar bir kun kelib haqiqatga aylanadi. Shuning uchun bugundan boshlab o‘z orzularingiz uchun javobgar bo‘ling. Esda tuting: orzu – urug‘, mehnat – suv, natija esa shirin mevadir.
Interaktiv o‘yin: “Ha yoki Yo‘q”
O‘qituvchi aytadi, bolalar javob beradi:
Uy vazifasini bajarish – mehnatmi? (Ha!)
Kun bo‘yi telefon o‘ynash – mehnatmi? (Yo‘q!)
Onaga yordam berish – mehnatmi? (Ha!)
Hech harakat qilmaslik – mehnatmi? (Yo‘q!)
O‘qituvchi: Barakalla, bolajonlar! Javoblaringizdan ko‘rinib turibdiki, siz mehnat bilan bekorchilikning farqini yaxshi tushunibsiz. Mehnat – bu foydali ish qilish, o‘zingizga va boshqalarga naf keltirishdir. Bekorchilik esa vaqtni behuda o‘tkazishdir. Agar biz vaqtimizni to‘g‘ri ishlatsak, har kuni ozgina bo‘lsa ham mehnat qilsak, albatta natijaga erishamiz. Esda tuting: kim harakat qilsa – yutadi, kim mehnat qilsa – rohat topadi.
Sinf birgalikda aytadi:
“Mehnatning tagi – rohat!”
 
III. YAKUNIY QISM (10 daqiqa)
O‘qituvchi: Bolajonlar, bugun biz juda muhim sirni bildik. Mehnat qilgan odamgina rohatini ko‘radi. Ertak qahramonlari ham, kelajagi yorqin bola ham bir narsani tanladi – mehnatni.
Unutmanglar, katta muvaffaqiyat kichik, lekin har kuni qilinadigan mehnatdan boshlanadi.
Bugun sizlar juda faol bo‘ldingiz. Har biringiz ichingizda katta imkoniyat bor. Faqat uni mehnat bilan ochish kerak.
Sinf birgalikda aytadi:
“Mehnat qilaman – rohat topaman!”
(O‘qituvchi faol bolalarga “Mehnatkash bola” yorliqlari yoki kichik stikerlar beradi.)
O‘qituvchi: Bahor fasli keldi. Bahorda tabiat ham mehnat qiladi: urug‘ unadi, gullar ochadi, yomg‘ir yog‘adi. Kelinglar, darsimizni quvnoq kayfiyatda yakunlaymiz! Birgalikda bahoriy qo‘shiq kuylaymiz.
Vizual kontent
 “Yomg‘ir yog‘aloq” - karaoke
https://t.me/kelajaksoati_rasmiy/446
O‘qituvchi: Bahordagi yomg‘ir yerga qanday hayot bersa, mehnat ham bizning hayotimizga shunday mazmun va jo‘shqinlik olib keladi!
Bugungi darsimizdan keyin har biringiz kichik mehnat qiling. Ertaga esa o‘sha mehnatingizning rohatini his qilasiz.
Sinf birgalikda baland ovozda aytadi:
“Mehnatning tagi – rohat!”
Dars ko‘tarinki kayfiyatda yakunlanadi.

